გიგი თევზაძე

მგლის თავდასხმები საქართველოში   (2009)   
2007-2009 წლებში რუსთაველის ფონდის და ილიას სახელმწიფო უნივერსიტეტის დაფინანსებით ჩატარებული კვლევის „ადამიანის და მგლის კონფლიქტი საქართველოში“ (კვლევის ავტორები და მონაწლეები: ნათია კოპალიანი, ზურაბ გურიელიძე, ქეთი რჩეულიშვილი, გიგი თევზაძე) ფარგლებში ჩატარებული სოციოლოგიური კვლევის ძირითადი მიგნებები. 
ძირითადი მიგნებები:

მგლები და ეკონომიკური ცვლილებები:

კვლევამ აჩვენა, რომ ცვლილება მგლის და ადამიანის ურთიერთობაში, ასევე, მგლის სანადირო ქცევაში ცვლილება მკვეთრად არის დამოკიდებული ეკონომიკის ტიპზე და განსაკუთრებით - მის ცვლილებაზე.  კვლევის ფოკუსის ორივე რეგიონში - დასავლეთ და აღმოსავლეთ საქართველოში მგლის ქცევის შეცვლა სავარაუდოთ ეყრდნობა და ემთხვევა ეკონომიკური მოწყობის და ეკონომიკური საქმიანობის ტიპის ცვლილებას. კონკრეტულად:

გურიაში მგლების თავდასხმების გახშირება შინაურ საქონელის რაოდენობის ზრდამ. ჩაის მოშენების და მეციტრუსეობის შეწყვეტა/შემცირებამ გამოიწვია მოსახლეობის მესაქონლეობასთან დაბრუნება. ანუ, საქონელის რიცხვი რამდენიმეჯერმე გაიზარდა. მაგრამ საქონლის მოვლის წესი დარჩა იგივე, როგორიც იყო იმ დროს, როდესაც ძირითადი შემოსავალი ჩაის მოშენება და მეციტრუსეობა იყო. ანუ, საქონლის რაოდენობის გაზრდასთან ერთად არ გაიზარდა მწყემსების რაოდენობა და მწყემსობის ინტენსიობა და არ მოხდა მწყემსი ძაღლების მოშენება. შესამაბისად, მგლისთვის ადვილი გახდა დიდი რაოდენობის და დაუცველ საქონელზე ნადირობა. მგელის ქცევის ცვლილების დამატებითი ფაქტორი იყო ჩაის ბუჩქების გაველურება: ჩაის ბუჩქები, როგორც წესი, განლაგებულია ტყეების პირას, და ერთგვარ hub-ს წარმოადგენს ტყესა და სოფელს შორის. ამან კი თავის მხრივ გამოიწვია მგლის მიერ დასახლებულ პუნქტებთან მიახლოებისათვის უსაფრთხო გარემოს შექმნა და შესაბამისად მათთვის საქონელზე ნადირობის გაადვილების დამატებითი ფაქტორი გახდა.

მსგავსი მდგომარეობაა ყაზბეგის რაიონში. კვლევისას გაირკვა საინტერესო მოვლენა: სნოს და თრუსოს ხეობებში (შედარებით მიუვალ ადგილებში მდებარე სოფლები -  ჯუთა, აბანო და სხვ.), იქ, სადაც მეცხოველეობა ბოლო რამდენიმე ათწლეულის განმავლობაში მოსახლეობის ძირითად საქმიანობას შეადგენს, მგლების გააქტიურება არ აღინიშნება და მოსახლეობა მგელი-ადამინის ურთიერთობას აღწერს როგორც ჩვეულებრივს და არა-განსაკუთრებულს. შესაბამისად, ბოლო წლებში მგლის მხრიდან მიყენებული ზიანის გაზრდა არ მომხდარა. 
სხვა ვითარებაა ყაზბეგის რაიონში იმ ადგილებში, სადაც ეკონომიკური საქმიანობის ტიპი შეიცვალა: ბოლო წლებამდე დაბა ყაზბეგის მოსახლეობა სარგებლობდა უფასო, ან თითქმის უფასო გაზით
. ამიტომ, დაბა ყაზბეგში ძირითადი ეკონომიკური საქმიანობა იყო მესათბურეობა - გასაღების ბაზრით რუსეთში. მთლიანად ყაზბეგის რაიონში 450 სათბური იყო (ყაზბეგი, გერგეთი, არშა, სიონი, გარბანი, აჩხოტი)
. ზოგიერთ ოჯახს ორი სათბურიც კი ქონდა. სათბურები არ იყო შედარებით მიუვალ ადგილებში, მიუხედავად იმისა, რომ უფასო გაზი ამ ადგილებშიც მიეწოდებოდა მოსახლეობას. ამის მიზეზი კი იყო საგზაო პირობები: ზამთარში ამ სოფლებიდან ფეხით მოძრაობაც კი გართულებული იყო, ამიტომ, სათბურებში მოყვანილი პროდუქტის „ბარში“ ჩამოტანა უბრალოდ შეუძლებელი იყო. ეს იყო ძირითადი მიზეზი, რატომაც ამ ადგილებში ტრადიციული მეცხოველეობა შენარჩუნდა, თუმცა - მეცხვარეობა ნელ-ნელა გაქრა 1991 წლიდან საბჭოთა კავშირის დანგრევის შემდეგ რუსეთის ტერიტორიაზე „დარჩენილი“ ზამთრის საძოვრების გამო.  

2006 წელს საქართველოს მთავრობის გადაწყვეტილებით ყაზბეგის მოსახლეობას, მათ ვისაც სათბურები ქონდათ დაურიგდათ კომპენსაცია - 35 ლარი სათბურის ერთ კვადრატულ მეტრზე. სათბურების გაუქმებამ აიძულა ყაზბეგის რაიონის ყოფილი „მესათბურე“ მოსახლეობა დაბრუნებოდა მესაქონლეობას. საქონელის რაოდენობა 6-7-ჯერ გაიზარდა. თუკი მანამდე ოჯახს ჰყავდა ერთი ან ორი ძროხა, ეხლა - ჰყავს მინიმუმ ექვსი, ან შვიდი. აღსანიშნავია, რომ სამეურნეო ტიპის ცვლილებას არ მოჰყოლია მეცხოველეობის გაძღოლის ტიპის ცვლილება: ანუ, სამეურნეო ქცევის წესი დარჩა იგივე, მიუხედავად იმისა, რომ როგორც ზემოთ აღვნიშნეთ, ძირეულად შეიცვალა ეკონომიკური მიმართულება: ისევე, როგორც ხუთი წლის წინათ, ამ დაბების მოსახლეობას არ ჰყავს მწყემსი ძაღლები და ხშირად ერთეული საქონელი რჩებათ დაბინავების გარეშე ან გვიან, დაბინდების შემდეგ მოჰყავთ სახლში. 
ამდენად, მივიღეთ ვითარება, როდესაც მოსახლეობას ძირითადი საქმიანობა გახდა მეცხოველეობა, მაგრამ მათ არ დაუწყიათ საქონლის იმ წესით მოვლა, რომელსაც ეწევიან მეზობელი დასახლებების მცხოვრებლები - ისინი, ვისაც არ შეუწყვეტია მესაქონლეობა 30-25 წლის წინათ გაზის შეყვანის გამო.

როგორც კვლევამ აჩვენა, დღეს, ყაზბეგის რაიონის მოსახლეობის ნაწილი („ყოფილი მესათბურეები“), მიუხედავად იმისა, რომ მესაქონლეობა მათთვის ძირითადი შემოსავლის წყაროა, იქცევიან ისე როგორც ადრე, როდესაც მესაქონლეობა არაძირითადი და გვერდითი მეურნეობა იყო. 
საქონლის რაოდენობის გაზრდამ და დაუცველობამ გამოიწვია მგლის ოჯახების მოზიდვა დაბლობ ადგილებში, რადგან საქონლის რაოდენობა საკმარისი გახდა რამდენიმე ათეული მგლის გამოსაკვებად. როგორც ადგილობრივი მოსახლეობა აღნიშნავს, მგელი თავს ესხმის გარეთ დარჩენილ ან, სახლში საღამოობით მომავალი ჯოგიდან ჩამორჩენილ საქონელს. ეს ნაკლებად, ან თითქმის არ ხდება ტრადიციული მესაქონლეობის ადგილებში (სნოს ხეობის ბოლოში - ჯუთაშჳ და მის შემოგარენში და თრუსოს ხეობაში), სადაც ჯოგები არიან მთაში გაშვებულები, მაგრამ მათი რაოდენობის და ჯოგებში ბუღების არსებობის გამო მგლები ერიდებიან მათზე ნადირობას.
ისევე, როგორც გურიის შემთხვევაში, ყაზბეგის შემთხვევაშიც არსებობს ე.წ. hub-ი, რომელიც აკავშირებს მთას და სოფელს და რომელიც კარგი ადგილია მგლის სამალავად: ე.წ. „ქაცვიანი“ - ქაცვის ხშირი ბუჩქების ზოლი, რომელიც გასდევს თერგს და ძალიან ახლოს მიდის დაბებთან და სოფლებთან. აღსანიშნავია, რომ ამ ზოლის წარმოშობაც დაკავშირებულია გაზით მომარაგებასთან: მეორე მსოფლიო ომამზე (1941-1945) ამ ადგილებში იყო ქაცვის ხშირი ტყე. მეორე მსოფლიო ომის დროს რუსეთიდან შეშის შემოტანის შეწყვეტამ გამოიწვია ქაცვიანის განადგურება, რადგანაც მოსახლეობა იყენებდა მას ძირითად საწვავად. გაზის გაყვანის შემდეგ (XX საუკუნის 70-იანი წლების ბოლო და 80-იანის დასაწყისი) ქაცვის გაჩეხვა შეწყდა და ქაცვიანმა აღდგენა დაიწყო. თუმცა, აღსანიშავია, რომ სანამ არ შეიცვალა მეურნეობის ტიპი და სანამ საქონელი, როგორც რაოდენობის, ასევე ადვილად მოწყვლადობის მხრივ არ გახდა მგლისათვის ადვილად მოსაპოვებელი, ქაცვიანი არ გადაქცვეულა მგლის სამალავად და ბუნაგების განლაგების ადგილად. 

ამ ეკონომიკური და სოციალური ფაქტორების გადაჯაჭვამ გამოიწვია ის, რომ ყაზბეგის რაიონში მგლის მიერ მიყენებული ზიანი ბევრად უფრო მეტია „ყოფილ სასათბურე“ ადგილებში
 (ე.წ. ტრასის გარშემო). ეს სწორედ ის ადგილებია, რომლებშიც მოსახლეობა, გაზის ადვილად მიღების გამო, მეოცე საუკუნის 80-იანი წლებიდან  ძირითადათ მესათბურეობას ეწეოდა. 

ამიტომ, სავარაუდოა, რომ მგლის გამოჩენა, მისი ქცევის ცვლილება და ნადირობა დასახლებული პუნქტების გარშემო გამოწვეულია სწორედ ეკონომიკური სისტემის და შედეგად - მოსახლეობის სამეურნეო ქცევის ცვლილებით. ამ კონკრეტულ შემთხვევაში, მგლის ინტენსიურ და სისტემურ თვდასხმებს იწვევს ახალ სამეურნეო ტიპის სისტემაში „წინა“ სამეურნეო ტიპისათვის დამახასიათებელი ქცევის ელემენტების შენარჩუნება.

ძაღლები და მგლები:

აღსანიშნავია ძაღლების გარეგნული ტიპის ცვლილებაც დაბა ყაზბეგში და დაბლობ (ტრასის გარშემო) ადგილებში. 15-20 წლის წინ ძაღლი, რომელიც შეიძლებოდა დაგეხასითებინა, როგორც „კავკასიური ნაგაზი“ მხოლოდ მეცხვარეებთან და მესაქონლეებთან გვხვდებოდა მაღალ მთაში - ისიც საკმაოდ იშვიათად. გამომდინარე მეცხვარე და მესაქონლე ძაღლის მოვლის და შენახვის წესიდან, სავარაუდოა, რომ მათი გარეგნობის ჩამოყალიბებაზე მგელთან შემთხვევითი შეჯვარებები მნიშნველოვან როლს ასრულებდა.

დღეს „კავკასიური ნაგაზები“ უკვე დაბლობშიც საკმაოდ ბევრია. სავარაუდოა, რომ აქაც ძაღლების ზომის გაზრდაში მგელთან შეჯვარება ასრულებს მნიშვნელოვან როლს.  სწორედ იმიტომ, რომ მგლები უკვე სოფელთან ახლოს არიან და თავისუფლად მოსიარულე ძაღლის შეჯვარება მგელთან ადვილი დასაშვებია. 

ამიტომ, შეიძლება ვივარაუდოთ, რომ მგლების დასახლების ახლოს არსებობა განაპირობებს ძაღლების გარეგნული ნიშნების ცვლილებებს. შესაბამისად, შესაძლებელია ვივარაუდოთ, რომ გურიაში (სადაც მგლები მხოლოდ რამდენიმე წელია გამოჩნდნენ სოფლის და ტყის დამაკავშირებელ HUB-ებში), უახლოეს მომავალში მოსალოდნელია ძაღლების ზომაში მატება. ასეთი სისტემური კავშირი (მგელი-თავდასხმების გახშირება საქონელზე-ზაღლების ზომის მატება მგელთან შეჯვარების გამო) შესაძლებელია განისაზღვროს, როგორც მტაცებელი-ადამიანის ეკოსისტემის შემადგენელი ნაწილი. შესაძლებელია ვივარაუდოთ, რომ მგლების აქტიური შეჯვარება ძაღლებთან საბოლოოდ გამოიწვევს ძაღლების რაოდენობის ზრდას და მათ მიერ მგლების ჰაბიტატების დაკავებას დასახლებების გარშემო. შესაძლერლია ეს პროცერსი მიდის ამჟამად შიდა ქართლში, სადაც მკვლევარების მიერ დაფიქსირდა შინაურ საქონელზე მონადირე გაგარეულებული ძაღლები.
ამრიგად, ჩატარებული კვლევის შედეგად შესაძლებელია გამოითქვას შემდეგი დასკვნები/ვარაუდები. ეს დასკვნები და ვარუდები ამავე დროს შესაძლებელია გახდეს მომავალი კვლევების საფუძველი:

1. მგლის დასახლებული პუნქტების გარშემო „დასახლებას“და შინაურ საქონელზე ნადირობის მნიშვნელოვანი (თუმცა არასაკმარისი) პირობაა ტყისა და სოფლების დამაკავშირებელი ბუნებრივი (ქაცვიანი ყაზბეგის შემთხვევაში)  თუ ნახევრადბუნებრივი (გაველურებული ჩაის ბუჩქები გურიის შემთხვევაში) hub-ების არსებობა;

2. მგლების საქონელზე ხშირი, სისტემური თავდასხმა და შინაური საქონლის ძირითად საკვებად ქცევის ძირითადი განმაპირობებელია ეკონომიკური ცვლილება და შედეგად - სამეურნეო ტიპის შეცვლა: როგორც კვლევამ გვიჩვენა, კონკრეტულ დასახლებაში სამეუნეო საქმიანობის წესის არასრულმა ცვლილებამ (ორივე - გურიის და ყაზბეგის შემთხვევაში სამეურნეო ტიპის ცვლილებას მესაქონლეობისაკენ არ მოჰყოლია საქონლის მოვლის ადეკვატური ცვლილება) გამოიწვია მგლების მხრიდან შინაურ საქონელზე თავდასხმების ინტენსიფიკაცია: სამეურნეო ტიპის ცვლილებამ გამოიწვია არა მარტო  არა მარტო საქoნლის როადენობის, არამედ - მათი დაუცველობის ხარისხის ზრდაც. რამაც თავის მხრივ გამოიწვია მგლების მოზიდვა დასახლებებს გარშემო და მათი სანადირო ქცევის შეცვლა. 
3. მგლების დასახლებებთან ახლოს და გარშემო ცხოვრება შესაძლოა იწვევდეს ძაღლების გარეგნული ტიპის ცვლილებას (შემთხვევითი შეჯვარებების გამო). ამის ირიბად დამადასტურებელი ფაქტები არსებობს დაბა ყაზბეგში.  სავარაუდოა, რომ თუკი ასეთი ტიპის „თანაარსებობა“ დიდხანს გაგრძელდა, მგელთან შეჯვარებული ძაღლები დაიწყებენ „უკუქმედებას“ მგლებზე და ნელ-ნელა დაიკავებენ სოფლის გარშემო ადგილებს და მოახდენენ მგლების განდევნას. შესაძლებელია ეს პროცესი უკვე მოხდა შიდა ქართლში, სადაც მკვლევარების მიერ დაფიქსირდა შინაურ საქონელზე მონადირე ძაღლები.

პრაქტიკული რეკომენდაციები:

მგლის მიერ მიყენებული ზიანის შესდამცირებლად საჭიროა: 

1. ძოვების პროცესის რაციონალიზაცია: ა) მწყემსობის ინტენსიფიკაცია; ბ) მწყემსი ძაღლების აქტიური გამრავლება და გამოყენება; განსაკუთრებით მნიშვნელოვანია ეს ბოლო ზომა: როგორც ჩანს, ამ ეტაპზე მწყემსი ძაღლების გამრავლება ერთადერთი ძლიერი და გავლენის შემძლე ფაქტორი იქნება მგლების თავდასხმების სწრაფად შესამცირებლად
. საქონლის ეფექტური დაცვის პირობებში საქონელზე სპეციალიზირებული მგლების რაოდენობა შემცირებას დაიწყებს, რაც საბოლოოდ გამოიწვევს ამ სპეციფიკური ქცევის შეცვლას. 
2. სოფლის და ტყის დამაკავშირებელი hub-ების ნეიტრალიზაცია (თუკი ეს შესაძლებელია); თუმცა, როგორც კვლევამ აჩვენა, ასეთი hub-ი, მგლის შინაურ საქონელზე თავდასხმების მხოლოდ დამატებითი და ხელისშემწყობი ფაქტორია, და არა ძირითადი მაპროვოცირებელი. 

03.08.2009
� რუსეთი-სომხეთის გაზსადენის გაყვანა მოხდა მეოცე საუკუნის 70-იან წლებში. 70-იანი წლების ბოლოს - 80-იანის დასაწყისში განხორციელდა გაზის შეყვანა ძირითადი გაზსადენიდან მიმდებარე სოფლებში. შედეგად, ყაზბეგის რაიონის ყველა სოფელში მიიყვანეს გაზი, რომლეიც ჯერ უფასო იყო, შემდეგ კი - მოსახლეობა სარგებლობდა მინიმალური, შეღავათაინი გადასახადის უფლებით. საბჭოთა კავშირის დანგრევიდან ვარდების რევოლუციამდე გაზი ყაზბეგის მოსახლეობისათვის ფაქტიურად შეუზრუდავი რაოდენობით და მინიმალური გადასახადით იყო. 2004 წლიდან დაიწყო გაზის რეგულირება და ამჯერად ყაზბეგის რაიონის თითოეული ოჯახი სარგებლობს შეღავათაინი ტარიფით 700 კბ.მ. გაზზე თვეში.


� როგორც ადგილობრივები იხსენებენ, იმდენად ქონდა მეესატბურებობას „ბიზნესის“ სახე და იმდენაც იყო რაოდენობაზე ორიენტირებული, რომ მესათბურეებს საკუთარი ოჯახისათვის სხვაგან მიჰყავდათ ბოსტნეული და ბაღჩეული - იმდნად იყო რუსეთში გასაყიდი ბოსტნეული და ბაღჩეული ქიმიური სასუქებით გაჯერებული.


� სასათბურე ადგილების ტრასის გარშემო განლაგება გასაგებია: იმისათვის, რომ ზამთარში ადვილი ყოფილიყო მოწეული პროდიქციის გაყიდვა რუსეთიდან ჩამოსულ შემსყიდველებზე, ან რუსეთში პირდაპირ, მწარმოებლის მიერ გატანა, სათბური ტრასასთან ადვილად მისასვლელ ადგილას უნდა არსებულიყო.


� მგლების ნადირობით ამოღება შედეგს არ მოიტანს, რადგანაც, ჯერ ერთი, საეჭვოა მოხდეს სწორედ იმ მგლების ამოღება, რომლებიც შინაურ საქონელზე არიან სპეციალიზირებულნი და მეორეც - წარმატების შემთხვევაში „ამოღებული“ მგლების ადგილს სხვა მგლები დაიკავებენ. 





